
Nunami asimiittumi pisortat aqqusiniutaannik sanaartorneq aamma ingerlatsineq 

pillugu Inatsisartut inatsisaattut siunnersuut 

(Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoq) 

 

 

 

Saqqummiussineq 

(Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoq) 

 

 

Siunnermeerneqarnera 

 

 

Naalakkersuisut sinnerlugit nunami asimiittumi pisortat aqqusiniutaannik sanaartorneq 

aamma ingerlatsineq pillugu Inatsisartut inatsisissaattut siunnersuut saqqummiuppara. 

 

Asimi pisortat aqqusiniutaannik sanaartornermut ingerlatsinermullu inatsisitigut 

tunngavissanik ataatsimoortunik naleqquttunillu pilersitsinissaq siunertaralugu siunnersuut 

saqqummiunneqarpoq. 

 

Inatsimmi atuuttumi illoqarfinni nunaqarfinnilu pisortat aqqusiniutaat 

maleruagassiuunneqarput, kisiannili asimi pisortat aqqusiniutaannut ataatsimoortumik 

inatsisitigut tunngavissanik imaqarani. Taamaattumik aqqusinernik taamaattunik 

pilersitsinermut, aningaasalersuinermut, ingerlatsinermut aserfallatsaaliuinermullu atatillugu 

akisussaaffiit oqartussaaffiillu agguarnerinut maleruagassat ersarissut amigaatigineqarput. 

 

Sisimiut Kangerlussuullu akornanni aqquserniornissamut aalajangiiffigisassatut siunnersuutip 

UPA2023/108-p suliarineqarneranut atatillugu, Naalakkersuisut asimi pisortat aqqusiniutaat 

pillugit inatsisitigut tunngavissamik pisariaqartumik suliaqarnissamut pisussaaffilerneqarput. 

Inatsisissatut siunnersuut inatsisitut sinaakkutissatut tamanut atuuttussatut suliaavoq, 

taamaattumillu aqquserniassamut aalajangersimasumut attuumassuteqarani. 

 

Inatsisissatut siunnersuummi nuna tamakkerlugu maleruagassat assigiinnissaat, aammalu 

oqarsinnaatitaaffiit ersarissumik agguarneqarnissaat qulakkeerniarneqarpoq. Inatsisissatut 

siunnersuutip kingunerisaanik asimi pisortat aqqusiniutaanik sananissaq pillugu 

Naalakkersuisut aalajangiisassapput, aammalu pilersaarusiorneq, piareersarneq sanaartornerlu 

isumagisassallugit. Kommunalbestyrelsip najukkami aqqusinernut oqartussaaffik 

isumagissavaa, aammalu kommunip killeqarfiisa iluanni asimi pisortat aqqusiniutaannik 

ingerlatsineq aserfallatsaaliuinerlu akisussaaffigissallugit. 

Siunnersuummi immikkoortut pingaarnerit uku erseqqissaavigerusuppakka: 

 

• Asimi pisortat aqqusiniutaannik sanaartornermut ingerlatsinermullu inatsisitigut 

tunngaviusut katersorneqassapput. 

• Naalakkersuisut aqqusinernut oqartussaasutut qulliussapput, aammalu asimi pisortat 

aqqusiniutaannik sananissaq pillugu aalajangiisassapput, kiisalu aningaasalersuineq, 

pilersaarusiorneq sanaartornerlu akisussaaffigissallugit. 

• Kommunalbestyrelsit aqqusinernut oqartussaaffik isumagissavaat, aammalu 

kommunip killeqarfiisa iluanni asimi pisortat aqqusiniutaannik ingerlatsineq 

aserfallatsaaliuinerlu akisussaaffigissallugit. 

• Inatsisissatut siunnersuummi ilaatigut pisortat aqqusiniutaannut attaviliinerit, 

aqqusernit nunaminertartaannik illersuinerit, nalunaarsuinerit, taarsiissuteqarluni 

arsaarinninnerit, kiisalu Naalakkersuisut maleruagassanik sukumiisunik 

aalajangersaasinnaanerat pillugit maleruagassat aalajangersarneqassapput. 

• Inatsisissatut siunnersuut inatsisitut sinaakkutissatut ilusiligaavoq. Aqquserniassanut 

aalajangersimasunut aalajangiinerni suli politikkikkut tulleriiaarinerit 

aningaasaliinerillu immikkut ittut, kiisalu teknikkimut, aningaasaqarnermut 

avatangiisinullu tunngasunik misissuinerit pisariaqartut piumasarineqartassapput. 

 

Siunnersuuteqarnikkut siunissami asimi pisortat aqqusiniutaat pillugit aalajangiinissamut 

inatsisitigut tunngavissat ersarinnerusut paasinarnerusullu pilersinneqassapput, taamaalillunilu 

siunissami attaveqaasersuutit pillugit suliassanik pilersaarusiornermut ingerlatsinermullu 

sinaakkutissat pitsaanerulissapput. 

 

Taamatut oqaaseqarlunga Naalakkersuisut sinnerlugit immikkoortoq Inatsisartuni 

suliassanngorlugu tunniuppara. 


